
 

Motto: Heej dreit 't um 

Jaorverslaag 

Op 24 november 2008 is Wilfried Siebert, tiedes de ingelaste lejevergadering beneump as Lid van 
Verdeenste. 

 
Jaorvergadering 

De algemeine leejevergadering woort gehalde op 13 juni en waas weer good bezôch. Aaftraejend 
veurzitter Arno Bos woort veurgedrage en beneump as Iërelid. Dick Lamboo woort door ’t bestuur 
veurgedrage as opvolger veur Arno en door de algemeine leejevergadering gekaoze. Op de 
jaorvergadering woort ouk ’t nieje höldigingsbeleid bekindgemak en de daorbeej behuùrende 
speldjes. 

Midzomerfees 

Op 22, 23 en 24 juni stond weer ’t jaorlikse Midzomerfees op ’t program. De vriëdaagaovend woort 
door de Towerband ingevöld die met vuuël ‘herrie’ veur ein schitterende aöpening van dit 
evenement zörgde. Zaoterdaag tradisioneel de gezinsdaag met de braderie en niej, ein 
darttoernooi, woort muzikaal aafgeslaote door de Free and Easy Band met tössedoor ein geweldig 
optraeje van eine Andrè Hazes immitator. De zôndaag gezellig kôffie met vlaai veuraafgegaon door 
de tradisionele aopeluch H-mis, 's Middaags woort de Boerejoekskepèl aafgelos door de 
Drekskaters waonao Zoëmaar tot in de kleine eurkes dit geweldig evenement aafsloot. Kortum ein, 
mei dank zij de groëte inzet van vuuël Wienleeje, weer ein geslaag evenement.  

Leedjesaovend  

Op zôndaag middaag 7 oktoëber hil De Wien veur de iërste kier in eur bestaon ein leedjesmatineè 
i.p.v. eure vertrouwde leedjesaovend. Ein groëte opkôms waas ’t gevolg en de live begeleiding van 
Partyband Tekiela makde dit evenement tot ein groët succes. De leedjesmatineè woort gewônne 
door ’t leedje ‘Heej dreijt ’t um gezônge door Ed Sonnemans, Leon Helgers en Marc Houwen dae 
taeves veur den teks en de meziëk teikende. De twiëde plaats ging nao ’t leedje Weej gaon ’t make 
gezônge door John Baur, Wil jacobs, Marc Beerkens, Renè Theelen en Herman Detillon dae taeves 
veur den teks en de meziëk zörgde. ’t Ging deez leedjesmatineè inkel um twië winnende leedjes 
umdet d’r ein nieje opzet v.w.b. ’t make van de CD waas aafgespraoke. De CD ging dit jaor weer 
opgenaome waere beej Jan Theelen (wao weej vruëger auk al kwame) en heejmei ginge hoëgere 
koste gepaard. Vanoèt de vereiniging is toen beslaote twië nieje nummers (arrangemente) en twië 
alde Wien nummers op te neme. 

Aaftraeje mit Joeks  

Zaoterdaag 24 november waas ’t gedaon veur Hoëgheid Rien I en zien Adjedante Gerard en 
Menno, eur aaftraeje stônd op ’t program. Veuraafgaond aan ’t offisjele program woorte de 
waarderingsspeldjes oètgereik aan die Wienleeje die daorveur ein spesjale nuuëdiging in de bus 
hadde gekrege. Aansloètend  passeerde ein keur van artieste de buun, taeves woort ’t iërste 
exemplaar van de nieje Wien CD oëtgereik ;  Peter Wilders, al jaore drièvende krach achter de 



leedjesaovend moch deez ôntvange. De CD is ein groët succes gewaore, de nummer ein, Heej 
dreijt ’t um stônd in de halve finale van ’t Vastelaoves leedjesconcours. De vertolkers, inmiddels 
umgeduip tot de Wientoppers, leete dit neet ôngemerk veurbeej gaon en reepe idderein op um 
veural op eur te stumme. Nao de gebroèkelikke plichpleginge en ’t jao-woord van Ald Hoëgheid 
Rien I t.o.v. de Ald Prinse woort d’n aovend ônder de meziek van Stef Kupers tot in de kleine 
eurkes veurtgezatte. 

Vastelaovesmert  

Met de kniën net door de nek en de nuëdige kerskilo’s d’r beej ging zôndaag 30 december de 
jaorlikse Wienmert weer van start. Dit evenement ein vaste waerde op de Wienkalender haet aevel 
auk te lièje ônder de drökte en waalicht ’t oètgave patroën van de minse gezeen de matige 
toelaup, ’t resultaat aevel waas weer baove verwachting. De diverse tombola en raad van avontuur 
rôndes woorte tössedoor opgeluusterd door Joekskepèl  Span Herres terwiel de kinder door de 
minse van de Jeugkemmissie in zaal Piet Janssen bezig gehalde woorte in ‘t kindercasino. De 
winnende Wienleedjes woorte auk heej weer ten gehuure gebracht. 

Prinsegala  

Zaoterdaag 5 jannewarie, de kersbaum net nao boete gemieterd, waas ’t intelik zoëwiëd, de nieje 
Hoëgheid en zien Adjedante woorte oètgeroope. In eine zaal veur de gelaegenheid umgeduip tot 
universum woort Hoëgheid Prins John den derde en zien Adjedante Koos en Wil aan de aanwezige 
gepresenteerd. De reacties ware euverweldigend en weinig minse hadde dit verwach. De vaerdere 
invölling van d’n aovend met naeve de Rambo’s, Sandra en Marco, Paul Chapman, Angelina, Funs 
Steegh en as hoëgtepunt (klein van stök maar waat ein straöt) Nelli de la Rosa waas geweldig. 

Vlagheise – Privèresepsie  

Zôndaag 6 jannewarie woort ônder de muzikale begeleiding van Joekskepèl de Nachravers de 
wienvlag door Prins John d’n derde in top gehese. Daornao kreeg hae as Hoëgheid de sleutel van 
de residensie aangebooje door oètbaatster Yvonne, de Adjedante kreege veur de kômmende waeke 
en passant ’t schoënmaakschema van GKM aangebooje, waornao de vastelaovend in de Wien ech 
kôs gaon beginne. Um 13.00 oor woort d’r gestart met de resepsie, umdet taeves ’t jaorlikse tappe 
in de Maaspaort plaatsvônd waas de middaag minder drök bezôch en leepe weej waat veur op ’t 
felicitatieschema. 

Op dônderdaag 10 jannewarie woort in klein kommitè onder ’t beejzien van ôs trio ’t nieje jeugtrio 
van de Wien aan mekaar veurgesteld. Prinses Charina, adjudant Remi en adjudant Roy zoele dit 
jaor de jeug in de wien as dreejspan veurgaon. De offiesjele ônthölling vônd aevel pas op vriëdaag 
11 jannewari plaats tièdes de jeugdisco. Zaoterdaag 12 jannewarie woort tièdes de jeugmiddag ein 
leuk programma aafgewerk. 's Aoves vanaaf 18.00 oor heel ‘t jeugtrio eur resepsie die idder jaor 
drökker wuurt. Vanoët de groëte Wien wuurt heej nao idders tevreejenheid al inkele jaore vuël 
aandach aan bestaejt. Dèt ‘t nao de resepsie in ’t kefee neet al te laat woort had neet allein met de 
veurdaup van ‘t op de taofel gaon van ’t groëte trio te make maar auk met de zwaore daag dae ôs 
te wachte stond. Det daen aovend de lampe van ’t plefôn veele stond heej vaerder los van! 

Groeëte resepsie  

Zôndaag 13 jannewarie, naodet weej um 10.30 gestart ware met de Heilige Mis die as van alds 
klônk as ein klok ging ’t in optoch door de wiëk waornao weer truuk beej G.K.M. alleriërs de 
inwendige mins versterk woort. Um 13.30 starte de Groëte Resepsie, deez woort veur ’t twiëde kier 
weer truuk in ôs residensie gehalde. Van ’t veurig jaor waas ein en ander geliërd zoëdet nôw ’t 
verlaup baeter leep. ’t Waas enne gezellige middaag dae ziër good bezôch woort en neet allein 
door ôs zustervereiniginge maar auk door vueël andere die ôs trio kwame felicitere. 

Groeëte Zitting  



Vriëdaag 25 jannewarie woort in de Maaspaort de Groeëte Zitting van Vastelaovesvereiniging De 
Wien gehalde. In eine gezellig gevölde zaal en veur ein door de Technische Kemissie gemak niej 
decor traoje ein keur van artieste op die gezeen de stumming in de zaal zeker de meujte waerd 
ware.  

Zôndaag 27 jannewarie woort onder de klanke van ein niëj (veur de gelaegenheid) opgericht 
joekskepèl met hoëg Wiengehalte d’n Hoëgheid en zien Adjudante aafgehaold in eur residensie. 
Daonao ging’t in optoch nao de kaokstudio beej G.K.M. alwao nao ein gezellig samenzien van trio, 
raod en bestuur de zoë genaamde Bliërickse daag gestart woort. In ein volle bus ging ’t richting 
resepsie Wortelepin, nao dao gefiliciteerd te hebbe woort d’r weer ingestap en ging ’t richting de 
Venlonazaal alwaor ‘de Vaegers’eur resepsie heele. Nog veur ’t oètstappe woort duudelik dèt weej 
toch eemus vergaete ware in Bliërick! De bus makde rechtsumkiër en de verlore zoon woort weer 
opgehaold, wae op degene meus lette woort dae vaerdere middaag neet ech duudelik. Nao de 
Vaegers ging ’t weer richting G.K.M. wao weej gans in vastelaoves tradisie ein good stök 
braodwors, kaokwors, speklappe, boeremoos, zoormoos of wortelestamp veur ’t oètkeeze hadde. 
Nao deez korte maar toch broëdnueëdige versterking van de inwendige mins ging ’t vaerder met 
eine lange resepsieaovend beej de Moeraskwakers en Boete de Paort. 

Maondaag 28 jannewarie woort ’t Vastelaoves Fortisimo concert beejgewoënd, dit evenement wao 
al jaore de vastelaovesvereiniginge ein kleurig decor vorme is ein neet mier weg te dinke 
evenement wao ‘de Wien’ gaer aan mei blief doon. 

Woensdaag 30 jannewarie woort in ’t Jeughoës aan de Maagdenberg weer de seniorezitting 
gehalde. Dit door en met de Wien georganiseerde evenement wao vueël Wienartieste eur 
opwachting make is altiëd ein leuk gebeure. 

Vriëdaag 1 fibberwarie Schoëledaag 

“t Trio en inkele raods- en bestuursleeje bezeuke dae’n daag de chrèche en inkele schoële in de 
wiek. S’ aoves woort de letste resepsie veur de vastelaovend beej de Kwas bezôch waornao ’t dan 
eindelik ech kôs beginne – de vastelaovend. 

Vastelaovend 

Zôndaag woort ’t nièje trio van Jocus toekôms bezôch en gefeliciteerd met eur oètverkeezing, 
s’aoves beej ôs residensie waar ’t neet ech drök maar toch ech gezellig. Maondaag aovend makde 
’t trio weer eur opwachting in de residensie wao ’t weer gezellig drök waar. Dinsdaag wuurt 
gewueënlik gestart met de vastelaovesbrunch. Naodet ’t trio ’t buffet geaöpend had kôste de 
vueële andere aanwezige eur buukske rôndaete aan ein good vastelaovesôntbijt. Veur ’t 
gezelschap deurde dit aevel neet lang want d’r meus weer richting Maaspaort vertrokke waere um 
’t Boerebroëlofsgezelschap van de Mustangs te felicitere. 's Aoves beej ôs residensie waas ’t weer 
gezellig maar toch kump veur iddere Hoëgheid en adjudante ’t moment det de vlag gestreeke geit 
waere. Aan alle klatergold kump dan weer ein ind en vloeit d’r dök ein traönke.   


